
SENSOR AFAZIYADA OLIB 
BORILADIGAN LOGOPEDIK 

ISHLAR MAZMUNI

Otajonova Dilrabo Ramil qizi
Alfraganus universiteti Pedagogika fakulteti

Defektologiya 22-1 guruh talabasi

Ilmiy rahbar: Karimova Zulfiya Abdurahmanovna
Alfraganus universiteti pedagogika va psixologiya
kafedrasi o‘qituvchisi
ORCID: 0009-0008-8370-8771
Annotatsiya: Sensor afaziya nutq apparati markaziy bo‘limining chap chakka sohasida joylashgan Vernike markazi­
ning lokal jarohatlanishi natijasida bemorda og‘zaki nutqni tushunish butunlay yo‘qolishi bilan namoyon bo‘ladi. Ushbu 
maqolada sensor afaziyali bemorlar bilan olib boriladigan korreksion logopedik ish bosqichlari yoritib berilgan. Maqola 
mutaxassislar, bemorlar hamda ularning yaqinlari uchun foydali hisoblanadi.

Kalit so‘zlar: afaziya, ekspressiv nutq, logoped, bemor, logoreya, tarqatma rasm, korreksion bosqichlar.
Abstract: Sensory aphasia occurs as a result of localized damage to Wernicke’s area, located in the left temporal lobe 
of the cerebral cortex, which is responsible for understanding spoken language. In this condition, the patient completely 
loses the ability to comprehend speech addressed to them. This article presents in detail the stages of corrective speech 
therapy for patients suffering from sensory aphasia. The material has practical value for specialists in speech therapy and 
may also be useful for patients and their relatives.

Key words: aphasia, expressive speech, speech therapist, patient, logorrhea, visual aids, corrective stages.
Аннотация: Сенсорная афазия возникает в результате локального поражения центра Вернике, расположенного 
в левом височном отделе коры головного мозга, отвечающего за понимание устной речи. При этом у пациента 
полностью утрачивается способность воспринимать обращённую речь на слух. В данной статье подробно изло­
жены этапы коррекционно-логопедической работы с пациентами, страдающими сенсорной афазией. Материал 
представляет практическую ценность для специалистов в области логопедии, а также может быть полезен для 
пациентов и их близких.

Ключевые слова: афазия, экспрессивная речь, логопед, пациент, логорея, наглядный материал, этапы кор­
рекции.

KIRISH
Afaziya (yunoncha – inkor qo‘shimchasi va phasis – fikr) – gapira olmaslik, so‘zlash qobiliyatining buzilishi. 

Afaziya – po‘stloqda joylashgan nutq markazlari zararlanishi oqibatida rivojlanadigan nutqning sistemali buzi
lishi. Afaziya bosh miyaning turli sohalari, ya’ni pastki peshona pushtasi, yuqori chakka pushtasining orqa 
qismi, pastki parietal soha hamda chakka–tepa–ensa sohalari tutashgan joylar zararlanganda kuzatiladi.

Demak, nutq markazlari bosh miya katta yarim sharlarining ko‘p qismini egallagan. Kuchli ifodalangan 
nutq buzilishlari, ayniqsa, Broka va Vernike sohalari zararlanganda yaqqol namoyon bo‘ladi. Bu markazlarga 
chegaradosh sohalar zararlanganda esa o‘tkinchi afaziyalar kuzatiladi, xolos.

Afaziyaning bir necha tasniflari mavjud. Ularni tizimlashtirib, A.R. Luriya afaziyaning 7 ta turini ajratdi 
(1973-yil):

1.	 Afferent motor afaziya – o‘naqaylarda chap yarim sharning pastki parietal pushtasi, aynan 22- va 
42-maydonlar bilan chegaradosh hamda Operculum Rolandiga tutash bo‘lgan 40-maydon zararlanganda 
kuzatiladi.

2.	 Efferent motor afaziya – pastki peshona pushtasining orqa qismi (44- va 45-maydonlar), ya’ni Broka 
markazi zararlanganda kuzatiladi.

3.	 Dinamik afaziya – Broka markazidan oldinda joylashgan premotor soha, ya’ni 9-, 10- va 46-maydonlar 
zararlanganda kuzatiladi.

4.	 Sensor afaziya – yuqori chakka pushtasining orqa qismi, ya’ni 22-maydon (Vernike markazi) zararlan­
ganda kuzatiladi.

5.	 Akustik-mnestik afaziya – o‘rta chakka pushtasi (21- va 37-maydonlar) zararlanganda kuzatiladi.
6.	 Semantik afaziya – chakka–tepa va ensa sohalari tutashgan joylar, ya’ni 37- va qisman 39-maydonlar 

zararlanganda kuzatiladi. Bu joy TPO (temporo-parieto-occipitalis) sohasi deb ham yuritiladi. TPO po‘st
loqning uchlamchi sohasi hisoblanib, orqa assotsiativ kompleksni tashkil qiladi.

7.	 Amnestik afaziya – 37- va 40-maydonlar zararlanganda kuzatiladi.
Sensor afaziya. Sensor afaziyada fonematik eshituv buziladi, ya’ni so‘zlarning tovush tarkibini farqlash 

qobiliyati izdan chiqadi. Boshqacha qilib aytganda, tovushlarning akustik analizi va sintezi buziladi. Sensor 
afaziyaning asosiy nuqsoni – nutqni tushunmaslikdir. Bemor na birovning nutqini, na o‘zining nutqini tushunadi.

Og‘zaki nutqda literal parafaziyalar ko‘payib ketadi, ya’ni bemor so‘zlayotganda bir tovush o‘rniga boshqa­
sini aytib yuboradi. Masalan, “salom” o‘rniga “salon” yoki “dori” o‘rniga “tori”. Sensor afaziyada bemor o‘z fikrini 
turli mimik harakatlar bilan ifodalashga intiladi. Grammatik jihatdan buzilgan nutq esa bir-biriga bog‘lanmagan 
literal va verbal parafaziyalarga to‘la bo‘ladi. Takroriy nutq ham keskin buziladi. Kuchli rivojlangan sensor afazi­
yada bemor hatto bitta harfni ham, so‘zni ham qayta ayta olmaydi.

Fonematik tahlil buzilganligi sababli so‘zlarning sifati ham buziladi, qarama-qarshi tovushlarning o‘rni alma­
shadi. Natijada narsalar nomi va ism-shariflar buzib aytiladi. Bemor narsalarning nomini bilsa-da, kerakli fonetik 
tuzilishini topa olmaydi, ya’ni so‘zning tovush tarkibi parchalanadi. Shuning uchun bunday bemorlar so‘zlarni 
takrorlash yoki predmetlarning nomini aytish uchun ko‘p urinishadi.

Bemor logoreya (gapdonlik) bilan ajralib turadi: uning gapiga tushunish mushkul bo‘lsa-da, ko‘p gapirav­
eradi. Ularning nutqi hissiy tusga, intonatsiyaga boy bo‘ladi. Sensor afaziyada o‘qish va yozish ham buziladi, 
biroq praksis va optik gnozis saqlanib qoladi.

Bemorda saqlanib qolgan belgilar:

•	 So‘zning ma’nosini tushunish (masalan, qo‘lni tana qismi ekanini tushunadi, lekin qayerda joylashgani va 
nimaga xizmat qilishini anglamaydi).

•	 Qo‘shimcha va so‘z o‘zgartiruvchi qo‘shimchalar saqlangan bo‘lsa-da, so‘zning o‘zagi buziladi.

•	 Fonematik idrok buzilganligi sababli bemor og‘zaki nutqni tushunmaydi.

•	 Operativ xotira buzilgani tufayli logopedning yo‘naltiruvchi yordamiga qaramasdan kerakli so‘zni ayta 
olmaydi. Masalan: yuzimizni artadigan (sochiqni ayta olmaydi), ovqat yeydigan (qoshiqni ayta olmaydi).

•	 Qaytalanuvchi nutq yo‘qligi kuzatiladi. Bemor logoped ortidan so‘zlarni to‘g‘ri takrorlay olmaydi va betartib, 
tushunarsiz talaffuz qiladi. Bu holat logoreya deb ataladi.

•	 Ekspressiv (tashqi) nutqning buzilishi natijasida bemor aytayotgan jumlalar ma’no anglatmaydi.

•	 O‘qish va yozish butunlay buziladi.

•	 Nutqiy bo‘lmagan tovushlarni idrok etish buziladi (masalan, tabiat tovushlari, qushlarning sayrashi).

•	 Emotsional holat buziladi (tez jahli chiqadi).

•	 Hayotga bo‘lgan qiziqish so‘nadi.

MAVZUGA OID ADABIYOTLAR SHARHI
Afaziya va uning turlari, xususan sensor afaziya masalalari bo‘yicha bir qator o‘zbek va xorijiy olimlarning 

tadqiqotlari mavjud. Shirinova D. afaziya va logopedik ishlovlarning tuzilishi haqida ilmiy izlanish olib borib, 
bemorlar bilan ishlash jarayonida qo‘llaniladigan metodlar va bosqichlarning samaradorligini yoritadi. Z. Ibodul­
layevning Tibbiyot psixologiyasi va Umumiy nevrologiya asarlarida esa afaziyaning nevrologik asoslari, psixo­
logik omillari hamda miya faoliyati bilan bog‘liq klinik ko‘rsatkichlari ilmiy asoslangan.

Sensor afaziyani tashxislash va reabilitatsiya qilishda G‘afurov R.ning tadqiqotlari muhim ahamiyat kasb 
etadi. U logopedik yondashuvlarni tizimlashtirib, amaliy mashg‘ulotlarning samarali shakllarini taklif etadi. 
Mirzayeva O. o‘z asarida sensor afaziyali bolalar bilan logopedik yordam metodikasini o‘rgangan bo‘lib, indi­
vidual va guruh mashg‘ulotlaridagi farqlarga e’tibor qaratadi. Shu bilan birga, Xudoyberganova N. logopedik 
reabilitatsiyada metodik yondashuvlarni chuqur tahlil qilib, amaliy qo‘llash bo‘yicha takliflar beradi.

Xorijiy olimlar ham ushbu sohaga oid ilmiy izlanishlar olib borgan. Juravlyova A. sensor afaziyada qo‘llani­
ladigan logopedik yondashuvlarni rus ilmiy maktabi asosida yoritadi. Kolesova L. neyropsixologik yonda
shuvlarni ishlab chiqqan bo‘lsa, Baranova T. afaziyaning turli shakllari va logopedik amaliyotlarini tahlil qilgan. 
Miroshnikova E. hamda Rahmonov U. sensor afaziyali bemorlar bilan ishlashda qayta tiklash jarayonlarini 
ko‘rsatadi. Eng so‘nggi tadqiqotlardan biri sifatida Sultonova L.ning ishlari afaziyaning tashxisi va logopedik 
nazariyalarning rivojlanishini yoritadi.

TADQIQOT METODOLOGIYASI
Tadqiqot metodologiyasi sensor afaziyada olib boriladigan logopedik ishlarning samaradorligini aniqlashga 

qaratildi. Ma’lumotlar bemorlar bilan bevosita logopedik mashg‘ulotlar, kuzatish va suhbat orqali yig‘ildi. 
Shuningdek, maxsus testlar, savolnomalar hamda logopedik diagnostika materiallari qo‘llanildi. Bemorlarning 
nutqiy faoliyatini baholashda fonematik idrokni aniqlovchi topshiriqlar, o‘qish va yozishdagi xatolarni qayd etish, 
shuningdek, qisqa matnlarni eshitish va tushunish darajasini baholash metodlari qo‘llanildi. Olingan ma’lu­
motlar sifat jihatdan tahlil qilindi, bunda bemorlarning nutqiy o‘zgarishlari, logopedik mashg‘ulotlar davomida 
shakllangan ko‘nikmalar va individual yondashuv samaradorligi solishtirildi. Natijalar miqdoriy hisob-kitoblar 
yordamida ham baholanib, mashg‘ulotlarning qaysi bosqichlari ko‘proq ijobiy samara bergani aniqlab borildi. 
Shu asosda ma’lumotlar umumlashtirilib, tahliliy xulosalar chiqarildi.

TAHLIL VA NATIJALAR
Sensor afaziyada olib boriladigan logopedik korreksion ishlar uch bosqichda amalga oshiriladi. Har bir 

bosqichda bemorning og‘zaki nutqi, eshituv idroki, yozma nutqi hamda fonematik sezgirligi izchil shakllantiriladi.

1-bosqich: Nutqni eshitish va tushunishga o‘rgatish
Dastlab logoreyani tugatish vazifasi qo‘yiladi. Bunda bemor nutqni eshitish va tushunishga o‘rgatiladi. 

Magnitofon metodidan foydalaniladi: bemorga to‘g‘ri talaffuzda yozilgan so‘zlar eshittiriladi va ularga mos rasm 
ko‘rsatiladi. Masalan: “gul” so‘zi va uning rasmi, “quyosh” so‘zi va uning rasmi, “mushuk” so‘zi va uning rasmi.

Rasmlarning tagiga bosma harflarda predmet nomi yozilishi shart. Bemor so‘zlarni ovoz chiqarib o‘qiydi 
va bosma yozuvni topadi. Bu jarayon bemorning lug‘at boyligini kengaytirishga xizmat qiladi. Mashg‘ulotlarda 
mevalar, sabzavotlar, hayvonlar, sonlar, oy va kun nomlari kabi mavzular qo‘llaniladi.

Matematik ko‘nikmalar ham shakllantiriladi. Masalan, birdan o‘ngacha bo‘lgan sonlarni eshitib topish, 
teskari sanash, juft va toq sonlarni farqlash, oddiy amallarni bajarish.

Misol: 7 + … = 9, 5 – … = 2.
Logoped “ikki” sonini aytadi, bemor esa uning yozma ko‘rinishi va rasmini ko‘rsatadi. Shu tarzda ko‘payti­

rish jadvali ham eshitish, tushunish va yozish orqali yodlanadi.
Qisqa jumlalar ham eshittiriladi va rasmlar bilan mustahkamlanadi. Masalan: “Gulga suv quydim”, “Qizil 

olma”, “Yashil shar”, “Kichkina mushukcha”. Shuningdek, syujetli rasm oldiga qo‘yilib, logoped 4–5 jumladan 
iborat matnni o‘qiydi. Bemor kerakli jumlaga mos rasmni tanlaydi.

2-bosqich: Mustaqil jumla tuzishga o‘rgatish
Bu bosqichda bemor matnda bo‘lmagan jumlalarni tushunishga o‘rgatiladi. Logoped jumlani o‘qiydi, bemor 

esa unga mos rasmni tanlaydi. Shu jarayonda bemor sxema belgilaridan foydalanib, jumladagi so‘zlarga mos 
shakllarni joylashtiradi.

Masalan: “Qizil olmani yedim” jumlasi asosida bemor yordamchisiz mustaqil jumla tuzishga o‘rganadi. Bu 
mashg‘ulotlar nutqiy tafakkurni faollashtirish va mustaqil fikrlashni shakllantirishga xizmat qiladi.

3-bosqich: So‘z ma’nosini farqlash va tovush–harf bog‘liqligini shakllantirish
Uchinchi bosqichda bemor aniq so‘zlar ma’nosini tushunishga o‘rgatiladi. Logoped bemor oldiga 15–20 

ta predmet rasmi qo‘yadi va ularni ikki guruhga ajratishni topshiradi. Masalan: “mevalar va sabzavotlar”, 
“hayvonlar va kiyimlar”.

Keyinchalik logoped talaffuz qiladi, bemor esa aytilgan predmetni ajratib beradi. Bu jarayonda artikulyat­
sion jihatdan yaqin bo‘lgan tovush va harflardan foydalaniladi. Masalan, b, l, s harflari. Bemor ushbu harflar 
bilan boshlanuvchi rasmlarni to‘g‘ri tanlaydi: bosh, bola, limon, lab, sabzi, savat.

Tovushlarni farqlash mashqlari o‘tkaziladi:

•	 Logoped tovushni talaffuz qiladi, bemor esa mos rasmni ko‘rsatadi.

•	 Rasmdagi so‘zning birinchi tovushi talaffuz qilinadi va bemor unga mos kartochkani tanlaydi (masalan: 
uzum, lola, bola).

•	 Bemor ko‘zlarini yumgan holda bo‘rtma harfni ushlab, talaffuz qiladi.

•	 Bemor tovushlarni oynaga qarab takrorlaydi, talaffuzi diktofonga yozib olinib, qayta eshittiriladi.

So‘zlarni farqlash mashqlari ham o‘tkaziladi:

•	 Tovush jihatidan uzoq so‘zlar: bosh–qorin, quloq–oyoq, ko‘z–oyoq.

•	 Ritmik jihatdan o‘xshash so‘zlar: hol–chol, aka–uka, opa–uka.

•	 Akustik jihatdan yaqin so‘zlar: gul–kul, sim–shim, mosh–bosh.

Bunda juft tovushlar, jarangli va jarangsiz tovushlarni farqlash mashqlari qo‘llanadi.
So‘z va jumlalar bilan ishlash davomida bemor rasmlardan gap tuzadi, yozma kartochkani joylashtiradi, 

so‘ng daftariga ko‘chiradi va ovoz chiqarib o‘qiydi. Logoped jumlani talaffuz qiladi, bemor esa rasm orqali 
moslashtiradi.

Shuningdek, bemor jumladagi asosiy so‘zni ajratadi, uni harflardan hosil qiladi va bir necha marta o‘qib 
takrorlaydi. Shu jarayon bilan bir vaqtda o‘qish va yozish malakalari shakllantiriladi.

XULOSA VA TAKLIFLAR
Sensor afaziya – tilni tushunish va ifodalashdagi jiddiy qiyinchiliklarga olib keladigan asabiy holat bo‘lib, u 

ko‘pincha bosh miya jarohatlari yoki insult natijasida yuzaga keladi. Ushbu holatda tilni qabul qilish, so‘zlarni 
eshitish hamda ularni mantiqiy tahlil qilish jarayonida buzilishlar kuzatiladi.

Logopedik ish sensor afaziyani davolashda muhim ahamiyat kasb etadi. Chunki logopediya mashg‘ulotlari 
orqali nutqni qayta tiklash, kommunikativ ko‘nikmalarni rivojlantirish va bemorning o‘zini ifoda etish qobiliyatini 
shakllantirish mumkin.

Logopedik faoliyatning samarali bo‘lishi uchun individual yondashuv zarur. Mashqlar va metodlar bemorning 
holatiga mos ravishda tanlanishi lozim. Mashg‘ulotlar davomida afaziya bilan kasallangan bemorlarning nutqi 
rivojlanadi, so‘zlarni eslab qolish va eshituv ko‘nikmalari qayta tiklanadi.

Shuningdek, sensor afaziyali bemorlar bilan ishlashda psixologik yondashuv ham alohida ahamiyatga ega. 
Chunki bemorning o‘zini anglash, atrofdagilar bilan aloqada bo‘lish istagi davolash jarayonida muhim omil 
hisoblanadi.

Shunday qilib, sensor afaziya bilan ishlashda logopedik metodlarning muvaffaqiyati ko‘proq individual 
yondashuvga, bemorning ehtiyojlari va imkoniyatlariga mos metodlarning tanlanishiga bog‘liqdir. Logopediya 
mashg‘ulotlari natijasida bemorlarning nutq va til ko‘nikmalari yaxshilanadi, samarali kommunikatsiya o‘rnatiladi 
va bemorlarning jamiyatga integratsiyasi sezilarli darajada yuksaladi.

Foydalanilgan adabiyotlar ro‘yxati:
1.	 Shirinova, D. (2019). Afaziya va uning logopedik tuzilgan ishlovlari. Toshkent: Ilm-Zirve nashriyoti.
2.	 Ibodullayev, Z. (2019). Tibbiyot psixologiyasi. Darslik, 3-nashr. Toshkent, 494 b.
3.	 Ibodullayev, Z. (2021). Umumiy nevrologiya. Darslik. Toshkent, 312 b.
4.	 Ibodullayev ensiklopediyasi (2022). www.asab.uz.
5.	 G‘afurov, R. (2020). Sensor afaziya: tashxis va reabilitatsiya usullari. Toshkent: Fan va texnologiya.
6.	 Mirzayeva, O. (2018). Logopedik yordam: sensor afaziyali bolalar bilan ishlash usullari. Toshkent: O‘zbekiston davlat 

nashriyoti.
7.	 Xudoyberganova, N. (2017). Afaziya va logopedik reabilitatsiya: metodik yondashuvlar. Toshkent: O‘zbek pedagogika 

nashriyoti.
8.	 Juravlyova, A. (2015). Sensor afaziya va unga qarshi kurashda logopedik yondashuvlar. Moskva: MGU nashriyoti.
9.	 Kolesova, L. (2016). Sensor afaziya bilan kasallangan bolalar: neyropsixologik yondashuv. Sankt-Peterburg: Nauka.
10.	 Baranova, T. (2014). Afaziya va uning turli shakllari: klinik va logopedik yondashuvlar. Moskva: Akademiya nashriyoti.
11.	 Miroshnikova, E. (2012). Sensor afaziya bilan kasallangan bemorlar bilan logopedik ish. Yekaterinburg: UrFU nashri­

yoti.
12.	 Rahmonov, U. (2021). Sensor afaziyada qayta tiklash va logopedik yordam. Toshkent: Ma’rifat.
13.	 Sultonova, L. (2023). Afaziya va uning tashxisi: logopedik nazariyalar va amaliyotlar. Toshkent: Davlat pedagogika 

nashriyoti.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

